
Су – тіршілік бастауы. Жер бетіндегі барлық тірі ағзаның, соның ішінде адамның да өмір сүруі суға тікелей байланысты. Адам ағзасының 70 пайызға жуығы судан тұрады, ал адам бірнеше күн ғана сусыз өмір сүре алады. Су – табиғаттың ерекше сыйы, оның адамзат өркениетінің дамуындағы рөлі орасан зор. Ежелгі өркениеттердің барлығы үлкен өзендердің бойында пайда болғаны белгілі. Дегенмен, бүгінгі таңда адамзат су ресурстарына тұтынушы ретінде қарап, оның шексіз емес екенін жиі ұмытады.
Әлемдегі су ресурстарының жағдайы алаңдатарлық. Жер шарының 71 пайызын су алып жатыр, алайда оның 97 пайызы – тұзды су, яғни ішуге жарамсыз. Қалған 3 пайыз тұщы судың да көп бөлігі мұздықтар мен жер астында жатыр. Адамның тікелей қолдануына жарамды беткі су көздері – өзендер мен көлдер – жалпы су қорының өте аз бөлігін құрайды. Сонымен қатар, бұл су көздері жыл сайын өнеркәсіп қалдықтарымен, ауыл шаруашылығы химикаттарымен және тұрмыстық ластаушы заттармен улануда. Бұл проблема әсіресе Қазақстан үшін өзекті. Арал теңізінің тартылуы, Каспий теңізі деңгейінің өзгеруі, ірі өзендердің ластануы – бәрі су ресурстарына мұқият қарауды қажет ететінін көрсетеді.
Суды үнемдеу – бұл жай ғана коммуналдық төлемдерді азайту тәсілі емес, бұл экологиялық қауіпсіздік пен планетаның болашағы үшін маңызды қадам. Суды аз пайдалану арқылы біз табиғи экожүйелерге жүктемені азайтамыз. Суды тазарту және жеткізу процестері де көп энергияны қажет етеді, сондықтан суды үнемдеу электр энергиясын да үнемдеуге әкеледі және парниктік газдар шығарындыларын азайтады. Бұл – климаттың өзгеруімен күрестегі маңызды фактор.
Бүгінгі таңда суды үнемдеу мәселесі «жасыл экономика» тұжырымдамасымен тығыз байланысты. Жасыл экономика – табиғи ресурстарды тиімді пайдалануға, экологиялық тәуекелдерді азайтуға және орнықты дамуға бағытталған экономикалық модель. Бұл модель бойынша, су ресурстарын басқару жүйесін жақсарту, су үнемдеу технологияларын енгізу және суды қайта пайдалану – басты бағыттардың бірі болып табылады . Қазақстанда 2024-2030 жылдарға арналған «жасыл экономикаға» көшу тұжырымдамасы аясында су ресурстарын тиімді пайдалануға ерекше көңіл бөлінуде. Атап айтқанда, су үнемдеу технологияларын енгізу алаңдарын кеңейту, су қоймаларының сапасын жақсарту және суды қайта өңдеу үлесін арттыру көзделген .
«Жасыл экономиканың» маңызды бағыты – суды үнемдеу технологияларын дамыту. Бұл технологиялар суды тұтынуды азайтып қана қоймай, оның сапасын сақтауға да көмектеседі. Мысалы, тамшылатып суару жүйелері ауыл шаруашылығында су шығынын 50 пайызға дейін азайтады, ал суды қайта өңдеу жүйелері өнеркәсіпте суды бірнеше рет пайдалануға мүмкіндік береді. Қазақстанда «жасыл экономиканы» дамыту бағдарламасы аясында осындай технологияларды енгізуге басымдық берілуде . Мәселен, Қызылорда облысында су үнемдеудің озық технологияларын қолдану арқылы тіпті сортаңды жерлерде де бау-бақша өсіруге мүмкіндік туған. Актөбе су қоймасын автоматтандыру арқылы суды артық жұмсау мәселесі жойылған .
Жасыл экономиканың тағы бір маңызды аспектісі – суды үнемдеу арқылы климаттың өзгеруіне бейімделу. Мамандардың болжамынша, егер қазіргі үрдіс жалғаса берсе, 2040 жылға қарай Қазақстанда су тапшылығы күрт артуы мүмкін. Бұл әсіресе судың 60 пайызын тұтынатын ауыл шаруашылығына қатты әсер етеді . Сондықтан «жасыл технологияларды» енгізу – суды үнемдеу арқылы климаттың өзгеруіне бейімделудің тиімді жолы.
Әрбір адам күнделікті өмірде суды үнемдеудің қарапайым ережелерін сақтай алады. Тіс щеткасын тазалау кезінде немесе қолды сабындағанда кранды жабу – суды айтарлықтай үнемдейді. Егер тіс тазалау кезінде кран ашық қалса, 5-10 литр су босқа ағып кетеді. Душ қабылдау ваннаға қарағанда 3-4 есе аз су жұмсайды. Ал душта тұрып, сабындану кезінде суды өшіріп тұру тағы да үнемдеуге мүмкіндік береді. Ыдыс жууда да суды үнемдеуге болады: ыдысты ағын сумен жумай, раковинаны толтырып немесе ыдыс жуғыш машинаны пайдаланған тиімді. Ыдыс жуғыш машина қолмен жуғаннан гөрі үш есеге дейін суды үнемдейді. Кір жуғанда машинаны толық жинағанша іске қоспау керек.
Тұрмыстағы ақауларды дер кезінде жөндеудің маңызы зор. Ағып жатқан краннан тәулігіне 20-30 литр су, ал дәретханадағы ақаудан тәулігіне 200 литрге дейін су жоғалуы мүмкін. Мұндай ұсақ ақаулар жыл сайын мыңдаған литр судың босқа кетуіне себеп болады. Сонымен қатар, суды үнемдеу үшін арнайы қондырғыларды қолдануға болады: аэраторлар (суға ауа араластыратын саптамалар) су ағынын азайтпай, шығынды кемітеді; екі режимді жуу жүйесі бар дәретхана бактары суды әртүрлі мөлшерде жұмсауға мүмкіндік береді.
Суды үнемдеу – бұл экологиялық мәдениет пен жауапкершіліктің көрсеткіші. Бүгінгі ұрпақтың міндеті – табиғи ресурстарды сақтап, болашақ ұрпаққа аманат ету. Жасыл экономика қағидаттарына сәйкес, суды әрбір тамшысын қадірлеу – өмірді қадірлеу деген сөз. Таза су – салауатты өмір салтының негізі, экологиялық тепе-теңдіктің кепілі. Сондықтан суды үнемдеу әркімнің күнделікті дағдысына айналуы тиіс. 

